
Taic le foirm-iarrtais Taic Freumhan Coimhearsnachd 2027-29 

 

‘S e stiùireadh a bharrachd a tha seo airson sgeama Taic Freumhan Coimhearsnachd 2027-29 air na tha Bòrd na 

Gàidhlig sùileachadh mar freagairtean airson gach ceist san foirm-iarrtais. 

Tha sinn a’ moladh gu mòr gu bheil sibh leughadh stiùireadh na maoine cuideachd airson fios fhaighinn air na 

riaghailtean airson na sgeama. Faodaidh sibh cuideachd stiùireadh-measaidh a leughadh a tha toirt fios seachad 

air mar a thèid an iarrtas agaibh a mheasadh. 

Faodar an iarrtas a chur a-steach tro phortal iarrtasan Fluxx aig bng.fluxx.io, is feumaidh sibh an iarrtas a chur a-

steach do Bhòrd na Gàidhlig ro 3f air Dimàirt 15 Dùbhlachd 2026. Ma tha cruth eile den fhoirm-iarrtais no gin 

de na faidhlichean stiùiridh a dhìth oirbh nach cuir sibh fios thugainn aig tabhartas@gaidhlig.scot is cuiridh sinn 

sin air dòigh dhuibh? 

 

Comhairle san fharsaingeachd  

Tha stiùireadh fhaclan ann airson a’ mhòr-chuid de na ceistean gus beachd a thoirt dhuibh air an uiread mion-

fhiosrachaidh a dh’fheumas sibh a thoirt seachad. Ma tha e nas fhasa faodar puingean peileir a chleachdadh 

gus geàrr-chunntas a dhèanamh air bhur freagairt, ach dèanaibh cinnteach gu bheil fiosrachadh gu leòr air 

innse. 

Cuirear fàilte air tagraidhean ann an Gàidhlig no Beurla, ged a tha sinn gur brosnachadh tagradh a dhèanamh 

sa Ghàidhlig mas urrainn dhuibh. 

Ma tha ceist sam bith agaibh mu gin de na ceistean, no ma tha feum agaibh air tuilleadh taic le bhith a’ lìonadh 

an fhoirm iarrtais, cuiribh fios thugainn aig tabhartas@gaidhlig.scot agus nì sinn ar dìcheall bhur cuideachadh. 

 

Fiosrachadh mun tagraiche 

Tagraiche 

Faodaidh sibh taghadh an seo ma tha thu a’ cur tagradh a-steach mar neach fa-leth no bhuidheann. Bidh aig 

neach fa-leth an ainm a thaghadh, no bidh agad taghadh am buidheann às leth a tha thu sireadh taic, is seo 

buidheann ris a bheil ceangal agad ann am Fluxx. 

 

Luchd-conaltraidh (do bhuidhnean) 

Tha sinn airson fios fhaighinn cò na daoine ris am bu chòir dhuinn conaltradh a chumail mun iarrtas. 

Bu chòir dhuibh co-dhiù aon neach ainmeachadh mar phrìomh neach-conaltraidh, ach bhiodh e feumail daoine 

eile a chur ris, leithid: 

https://www.gaidhlig.scot/wp-content/uploads/2026/10/stiuireadh-tfc-2027-29.pdf
https://www.gaidhlig.scot/wp-content/uploads/2026/10/stiuireadh-measaidh-tfc-2027-29.pdf
https://bng.fluxx.io/
mailto:tabhartas@gaidhlig.scot
mailto:tabhartas@gaidhlig.scot

• Prìomh neach-dearbhaidh: Neach a bhios a’ soighneadh aonta taic-airgid às leth na buidhne ma tha sibh 

soirbheachail leis an iarrtas 

• Neach-conaltraidh ionmhais: Neach a bhios a’ faighinn fios nuair a thèid pàighidhean a dhèanamh (m.e. 

ionmhasair na buidhne, no oifigear ionmhais) 

Ma tha na daoine seo air an clàradh ann am Fluxx, faodaidh sibh an taghadh bhon chlàr theàrnach, ach mura 

h-eil iad air clàradh ann am Fluxx faodaidh sibh an t-ainm aca a chur sa chlàr gu h-ìosal. 

 

Taic dhan bhuidheann bho 1 Giblean 2024 

Mar thoradh air riaghailtean Smachdachadh Subsadaidh a tha againn leantainn, feumaidh sinn faighneachd 

oirbh a bheil sibh air barrachd na £315,000 ann am maoineachadh poblach fhaighinn bho chionn 1 Giblean 

2024. Taghadh “Tha” no “Chan eil” a-rèir mar a tha seo a’ freagairt air am buidheann agaibh, is bidh seo na 

thaic dhuinn fhad ‘s a tha sinn measadh an iarrtas agaibh. 

 

Poileasaidhean is Faidhlichean riatanach  

Mar pàirt den obair sgrùdaidh againn air an iarrtas, feumaidh sinn diofar faidhlichean bhuaibh airson 

dearbhadh gu bheil am buidheann agaibh ag obair mar bu chòir is comasach an aonta taic-airgid stiùireadh gu 

h-èifeachdach ma tha an iarrtas agaibh soirbheachail. 

Tha cuid de na faidhlichean seo riatanach, is cuid air am moladh, ach dèanaibh cinnteach gun cuiridh sibh an 

lethbhreac as ùire de na faidhlichean seo suas. 

Iarraidh sinn oirbh san earrann seo ma bhios am pròiseact agad ag obair le clann no inbhich so-leònte, is ma 

bhios bidh agaibh ri poileasaidh dìon chloinne no barantachaidh a chur suas. 

Mur eil sibh a’ cur na faidhlichean seo suas, faodaidh gun tèid an iarrtas agad a dhiùltadh gun measadh. 

Ma tha lethbhreacan de faidhle ann am Fluxx mar tha, dèan cinnteach gun e seo an lethbhreac as ùire, air no 

faodaidh tu ùrachadh a dhèanamh air le bhith taghadh “Add new version of document” ri a thaobh. 

 

Geàrr-iomradh air a’ phròiseict  

Ainm a’ phròiseict  

Is e seo an t-ainm bu chòir a bhith againn air bhur pròiseact. Tha e nas fheàrr ainm goirid ach dealbhach a 

thaghadh a chuireas an cèill na tha sibh an dòchas a choileanadh. Cha leig e leas gur e seo an t-ainm a bhios 

agaibh nuair a bhios am pròiseact a’ ruith, ach ma shoirbhicheas leis an tagradh agaibh is e seo a chleachdas 

sinn nuair a bhios sinn a’ foillseachadh fiosrachadh. 

Geàrr-iomradh air a’ phròiseict  

Tha sinn a’ coimhead airson geàrr-chunntas goirid air na tha am pròiseact agaibh a’ dèanamh, dè a nì sibh agus 

na choileanas sibh. Bu chòir seo a bhith cho goirid ’s a ghabhas gus sealltainn dhuinn gu bheil lèirsinn shoilleir 

ann airson a’ phròiseict agus mar a bheir e buannachd do chleachdadh no ionnsachadh na Gàidhlig. 

Càite am bi am pròiseact a’ tachairt? 

Tha sinn airson faighinn a-mach càite an tachair gnìomhachd a’ phròiseict, agus bu chòir a bhith cho sònraichte 

’s as urrainn dhuibh aig an ìre seo (m.e. Talla-baile Steòrnabhaigh, air-loidhne tro Zoom, ionadan air feadh 

Ghlaschu msaa)  Leigidh seo leinn barrachd fhaighinn a-mach mu na coimhearsnachdan a bhios a’ gabhail pàirt 

anns a’ phròiseact agaibh. 

Pròiseact ùr no leantainneach  

Mas e leantainn air pròiseact a tha sinn air a mhaoineachadh roimhe seo a th’ ann is urrainn dhuinn adhartas a 

mheasadh gu ruige seo, agus tha sinn an-còmhnaidh a’ coimhead airson pròiseactan a bhith a’ coileanadh 

barrachd gach bliadhna gus an urrainn dhuinn luach an airgid nas fheàrr fhaighinn. An seo bu chòir dhuibh 

innse dhuinn mar a dh’ionnsaich sibh bho ìrean nas tràithe den phròiseact agus mar a choileanas sibh barrachd 

am-bliadhna. 

Clàr-ama (Ceann-là tòisichidh/crìochnachaidh) 

Tha sinn airson faighinn a-mach cuin a bhios a’ ghnìomhachd a’ tachairt. Tha e cudromach gum bi am pròiseact 

a’ freagairt ri clàr-ama na maoine – ma tha latha tòiseachaidh a’ phròiseict ro thràth is dòcha nach bi ùine gu 

leòr agaibh airson bhur pròiseact a dhealbhadh stèidhichte air tabhartas sam bith a bheir sinn seachad, agus 

ma tha an deireadh ro fhadalach is dòcha nach bi sinn comasach air taic a thoirt don phròiseact sa chuairt 

maoineachaidh seo. Bidh sinn cuideachd a’ cleachdadh na cinn-làithean gus dearbhadh cuin a bu chòir dhuibh 

na h-aithisgean agaibh a chur a-steach. Bu chòir dhuibh a bhith reusanta leis a’ chlàr-ama agus dèanamh 

uiread feum de chlàr-ama na maoine ’s a dh’fheumas sibh gus am pròiseact a lìbhrigeadh gu soirbheachail. 

 

 

Prìomhachasan na sgeama  

 

Seo far an urrainn dhuibh barrachd innse dhuinn mun phròiseact agaibh agus mar a tha e a’ freagairt ris na tha 

sinn a’ sireadh. Faodaidh sibh gach fear de na h-amasan maoine a fhreagairt fear mu seach no freagairt a thoirt 

dhaibh uile còmhla, a rèir dè as fheàrr leibh. Chan fheum bhur pròiseact gach amas maoine a choileanadh. Ann 

an cuid de shuidheachaidhean tha e nas fheàrr aon amas a choileanadh gu h-iomlan seach beagan anns gach 

amas, ach feuchaibh ri beachdachadh an urrainn dhuibh cur ri uiread de na h-amasan sa ghabhas. 

 

Cuimhnichibh coimhead ris a’ Phlana Chorporra 2023-28 againn agus na h-amasan a th’ againn mar 

bhuidheann, leis gu bheil sinn nas dualtaiche pròiseactan a mhaoineachadh a tha gu soilleir gar cuideachadh 

gus na toraidhean sin a lìbhrigeadh. 

 

Faodaidh freagairtean an seo a bhith suas ri 500 facal, ach faodaidh sibh mìneachadh mar a choileanas sibh 

amasan na maoine tro phuingean peileir no le bhith a’ ceangal sgrìobhainn taice eile ma tha sin nas fhasa. 

 

A’ lìbhrigeadh is sgrùdadh a’ phròiseict  

Cia mheud neach a bhios lìbhrigeadh/gabhail pàirt sa phròiseict? 

Bu mhath leinn beachd fhaighinn air cia mheud neach a bhios a’ lìbhrigeadh no a’ gabhail pàirt sa phròiseact 

gus tuigse fhaighinn air meud. Le ‘lìbhrigeadh a’ phròiseict’ tha sinn a’ ciallachadh neach sam bith a tha an sàs 

ann an eagrachadh no ruith eileamaidean den phròiseact (a’ gabhail a-steach rianachd, oideachadh, luchd-

ealain msaa) agus le ‘gabhail pàirt’ tha sinn a’ ciallachadh an fheadhainn a gheibh buannachd bhon phròiseact 

https://www.gaidhlig.scot/wp-content/uploads/2024/10/BNG_CorporatePlan_FINAL_GAIDHLIG.pdf

(m.e. oileanaich air turas clas, luchd-èisteachd, daoine a’ frithealadh clas Gàidhlig). Tha sinn a’ tuigsinn gur e 

tuairmse a bhios an seo ann an cuid de chùisean, ach bidh an tomhas as fheàrr agaibh feumail. 

 

Sgioba a’ phròiseict 

Tha sinn airson faighinn a-mach cò a bhios an sàs sa phròiseact agus fianais fhaicinn gum faod iad na tha sibh 

an dùil a dhèanamh a lìbhrigeadh gu soirbheachail. Tha eòlas sam bith air lìbhrigeadh pròiseict na bhuannachd, 

agus b’ fheàrr leinn gum biodh na tachartasan air an stiùireadh le daoine a tha fileanta sa Ghàidhlig gus 

dèanamh cinnteach gu bheil cleachdadh a’ chànain cho math ’s a ghabhas.  

 

Ma tha am pròiseact agaibh a’ cumail taic ri chlann no inbhich so-leònte bidh agaibh cuideachd dearbhadh gu 

bheil an fheadhainn a bhios lìbhrigeadh a’ phròiseict dhaibh nam ball den sgeama PVG. 

 

Ma tha sibh airson tuilleadh fiosrachaidh a thoirt seachad na ghabhas a thoirt seachad anns an fhreagairt an 

seo, smaoinich air pàipearan fa leth a cheangal agus iomradh a thoirt air seo san earrann “Fiosrachadh Sam 

Bith Eile”. 

 

Dè an uiread den phròiseact a bhios tachairt sa Ghàidhlig? 

 

Tha sinn ag iarraidh beachd air an uiread gum bi gnìomhachd a’ phròiseict a’ tachairt tro mheadhan na 

Gàidhlig, ma gheibh e  maoineachadh. Tha sinn a’ tuigsinn nach urrainn, ann an cuid de shuidheachaidhean, a 

h-uile càil tachairt anns a’ Ghàidhlig, ach is e amas na maoine cleachdadh na Gàidhlig a mheudachadh far an 

gabh sin dèanamh. 

 

Cia mheud seisean, tachartas, clas? 

 

Mas e ruith sreath de thachartasan, chlasaichean no gnìomhachd eile a th' anns a' phròiseact agaibh, tha sinn 

airson faighinn a-mach co mheud a tha sibh an dùil a chumail tro bheatha a’ phròiseict (m.e. 1 chlas san t-

seachdain = timcheall air 35 clas). Bheir seo beachd dhuinn air co mheud gnìomh a bhios a’ dol air adhart leis a’ 

mhaoineachadh againn ma tha an tagradh agaibh soirbheachail. 

 

Targaidean 

Bidh sinn ag iarraidh air a h-uile pròiseact measadh a dhèanamh air adhartas às dèidh dha tighinn gu crìoch, 

mar sin an seo bu mhath leinn beachd fhaighinn air mar a nì sibh measadh air an adhartas agaibh fhad 's a tha 

am pròiseact agaibh a’ dol air adhart. Faodaidh sibh targaidean a shuidheachadh aig an ìre seo, no a ràdh dè an 

toradh no na builean a tha sibh an dùil a thig às. 

Ma shoirbhicheas leis an tagradh agaibh, nì sinn coimeas eadar an t-adhartas agaibh aig deireadh a’ phròiseict 

agus na bha sibh an dòchas a choileanadh. 

 

Mar a chruinneachas sibh fios air ais 

Tha e cudromach dhuinn gum bi sibh a’ tional fios air ais bho chom-pàirtichean a’ phròiseict a thaobh mar a 

bhrosnaich am pròiseact iad gu bhith a’ cleachdadh no ag ionnsachadh na Gàidhlig, gus am bi fios againn gu 

bheil na pròiseactan a tha sinn a’ maoineachadh a’ coileanadh ar n-amasan agus airson barrachd fhaighinn a-

mach mu na rudan a bu chòir dhuinn a mhaoineachadh san àm ri teachd. An seo bu mhath leinn gun innseadh 

sibh dhuinn ciamar a nì sibh conaltradh le com-pàirtichean (tro shuirbhidhean, buidhnean fòcais no foirmean 

fios-air-ais mar eisimpleir) agus mar a gheibh sibh am fiosrachadh sin thugainn. Bu chòir seo bhur cuideachadh 

le bhith a’ dealbhadh phròiseactan san àm ri teachd. 

 

Ionmhais 

Cosgaisean iomlan 

Dè an cosgais iomlan a’ phròiseict agaibh, a’ toirt a-steach cosgaisean agus taic neo-airgeadach uile. Bheir seo 

beachd dhuinn air meud a’ phròiseict agaibh. 

 

Iarrtas taic-airgid 

Is e seo an t-suim a tha sibh ag iarraidh bho Bhòrd na Gàidhlig agus na chleachdas sinn gus an tagradh agaibh a 

mheasadh. Faodaidh buidhnean suas ri £6,000 iarraidh ma tha pròiseact a’ maireachdainn suas ri 12 mìosan no 

suas ri £12,000 ma tha pròiseact a’ maireachdainn nas fhaide na 12 mìosan. Faodaidh daoine fa-leth suas ri 

£6,000 iarraidh airson pròiseactan maireachdainn suas ri 2 bliadhna.  

 

Cuimhnichibh nach urrainn dhuinn ach suas ri 80% de chosgaisean iomlan a’ phròiseict  a mhaoineachadh, no 

dh'fhaodadh gun tèid an tagradh agaibh a dhiùltadh gun mheasadh. Mar as ìsle an àireamh sa cheud de na 

cosgaisean iomlan a dh’iarras sibh is ann as fheàrr. 

 

Teachd-a-steach/cosgaisean 

An seo tha sinn airson barrachd fhaighinn a-mach mu na diofar rudan air a bheil dùil agaibh airgead a chosg, 

agus cò às a thig maoineachadh. Tuigidh sinn gum faod sin atharrachadh thar ùine, ach mas urrainn dhuibh a 

bhith cho sònraichte ’s a ghabhas cuidichidh sin sinn le bhith a’ measadh an tagraidh. 

Tha taic neo-ionmhasail ceadaichte, agus ma tha rudeigin ann a tha air a thoirt seachad mar taic neo-

ionmhasail (leithid ùine shaor-thoileach) bu chòir luach airgid seo a chur anns na colbhan teachd-a-steach agus 

caiteachais gus am bi iad co-ionnan. 

Tha e cudromach gum bi na chosgaisean agus an teachd-a-steach iomlan a tha san amharc co-ionann ri chèile, 

leis nach urrainn dhuinn barrachd maoineachaidh a thoirt seachad na thèid iarraidh agus ma tha pròiseact a’ 

coimhead mar nach biodh teachd-a-steach gu leòr aige chan urrainn dhuinn taic a thoirt dha nas motha. 

Ma tha e nas fhasa dhuibh cruth eadar-dhealaichte a chleachdadh (leithid cliath-dhuilleag Excel) faodaidh sibh 

sin a chleachdadh an àite a’ chlàir an seo. 

 

Notaichean air a’ bhuidseat  

 

Ma tha dad ann a bu mhath leibh innse dhuinn no mìneachadh a bharrachd mun bhuidseat nach deigheadh sa 

chlàr leigibh fios dhuinn an seo. 

Àrainneachd, Co-ionannachd, Iomadachd & In-ghabhalachd  

Mar bhuidheann phoblach tha e mar dhleastanas oirnn seasmhachd àrainneachd a bhrosnachadh, cho math ri 

cothroman do dhaoine òga a tha, no a bha, fo chùram agus dèanamh cinnteach gu bheil pròiseactan fosgailte 

do dhaoine de gach cùl-raon. Anns a’ cheist seo tha sinn airson gun smaoinich sibh air mar a bheireadh bhur 

pròiseact buaidh air na trì raointean sin agus dè as urrainn dhuibh a dhèanamh gus cuideachadh. 

Faodaidh tu barrachd fios fhaighinn bho https://cultureforclimate.scot/resources/tools/ mu mar as urrainn 

dhuibh  bhur sgaoilidhean carboin a lùghdachadh, agus innealan airson mion-sgrùdadh agus aithris a 

dhèanamh air oidhirpean na buidhne agaibh. 

Gheibh sibh tuilleadh a-mach mu cumail taic ri chlann a tha, no a bha, fo chùram air làrach-lìn air làrach-lìn 

CELCIS – Centre for Excellence for Children’s Care and Protection. 

Faodaidh tu teamplaid de phoileasaidh Co-ionnanachd, Iomadachd is In-ghabhalachd fhaighinn air làrach-lìn 

ACAS’ an seo. 

Mur eil thu den bheachd gu bheil na pìosan seo buntainn ris a’ phròiseict agad, bu chòir dhuibh beachdachadh 

air carson a tha seo is am fios a chur sa bhogsa, leis gum bi e coltach mur eil sibh beachdachadh air a seo ann 

an dòigh iomchaidh gun toir seo buaidh air sgòradh an iarrtas agaibh. 

 

Aithneachadh taic-airgid 

Mar bhuidheann phoblach tha e cudromach dhuinn gu bheil fios aig a’ mhòr-shluagh càite bheil ar 

maoineachadh ga chaitheamh, agus is ann air sgàth sin a tha e cudromach gun comharraich sibh, far a bheil sin 

iomchaidh, gun tug Bòrd na Gàidhlig maoineachadh don phròiseact agaibh. An seo tha sinn ag iarraidh oirbh 

mìneachadh mar a tha sibh am beachd seo a dhèanamh (agus tha stiùireadh coileanta ri fhaighinn anns an 

Stiùireadh Aithneachaidh againn a thaobh na tha sinn a’ dùileachadh). 

 

Tuilleadh fiosrachaidh 

Ma tha dad sam bith eile a bu mhath leibh innse dhuinn mun phròiseact agaibh no a bu mhath leibh 

soilleireachadh san tagradh, faodaidh sibh am bogsa seo a chleachdadh. Chan fheum sibh seo a dhèanamh, 

agus faodaidh uiread de dh'fhiosrachadh a bhith ann 's a ghabhas. Cuimhnichibh, ma tha sibh airson 

sgrìobhainnean taice eile a chur ris an tagradh, faodaidh sibh iad sin a chur suas san earrann sgrìobhainnean 

aig deireadh am foirm. 

 

 

Dearbhaidhean 

Tha an earrann seo ann airson dearbhadh gu bheil sibh air riaghailtean na sgeama a’ leantainn is gu bheil sibh 

riaraichte leis mar a thèid am fiosrachadh agad a chleachdadh. 

Thèid iarraidh ort cuideachd a bhith dearbhadh gum bi sibh a’ coileanadh poileasaidhean Obair Cothromach 

aig Riaghaltas na h-Alba ma tha sibh soirbheachail leis an iarrtas agaibh. 

Tha tuilleadh stiùir air mar a tha Bòrd na Gàidhlig a’ cur an gnìomh poileasaidh Obair Cothromach an seo, is tha 

stiùireadh bho Riaghaltas na h-Alba air am poileasaidh ri fhaighinn an seo.  

Feumaidh sibh gabhail ris a seo no chan urrainn dhuinn an iarrtas agad a mheasadh. 

https://cultureforclimate.scot/resources/tools/
https://www.celcis.org/knowledge-bank/spotlight/corporate-parenting
https://www.celcis.org/knowledge-bank/spotlight/corporate-parenting
https://www.acas.org.uk/equality-policy-template
https://www.acas.org.uk/equality-policy-template
https://www.gaidhlig.scot/wp-content/uploads/static/stiuireadh-aithneachaidh.pdf
https://www.gaidhlig.scot/wp-content/uploads/static/stiuireadh-aithneachaidh.pdf
https://www.gaidhlig.scot/gd/maoineachaidh/obair-cothromach/
https://www.gov.scot/publications/fair-work-first-guidance-3/

Bidh agaibh cuideachd a’ dearbhadh ma tha sibh air goireasan tuigse inntealta (AI) a chleachdadh ann a bhith 

leasachadh an iarrtas agaibh, is ma tha gu dè an ìre. Ged a tha cead agaibh goireasan AI a chleachdadh mar 

phàirt de bhith leasachadh an iarrtas, feumaidh sibh dearbhadh gu bheil fiosrachadh sam bith air a chur 

thugainn a’ freagairt air an obair agaibh. Bu chòir dhuibh leughadh an stiùireadh againn ri linn cleachdadh AI 

an lùib iarrtasan/aithisgean maoineachaidh ma tha sibh an dùil na ghoireasan seo a chleachdadh. 

Thèid iarraidh ort mar a chuala thu mu dheidhinn na maoine cuideachd, is seo roghainneach, airson taic a 

chumail rinn air mar as urrainn dhuinn daoine a ruigsinn. 

 

Ma tha ceist sam bith agaibh mu gin de na ceistean, no ma tha feum agaibh air tuilleadh taic le bhith a’ lìonadh 

an fhoirm iarrtais, cuiribh fios thugainn aig tabhartas@gaidhlig.scot agus nì sinn ar dìcheall bhur cuideachadh. 

 

 

Eachdraidh Faidhle 

